Gewunnecht an Elektronik

Et kann net dacks genuch gesot / geschriwwe ginn, datt d’Praxis (also de Pragmatismus) bei enger Schreifweis den Haapt-Motor ass, fir eng Orthographie ‘un d’Leit’ ze bréngen. Vrun allem eng Schreifweis, déi zu 90 oder méi Prozent ‘phonetesch’ ass, sech also nom Ouer riicht. Dat kann ee vläicht vum Franséischen net onbedéngt soen, well do d’Grammaire och eng wichteg Roll spillt (z.B. d’Formatioun vum Pluriel a vun de Verben, den ‘accord du participe passé’, onausgeschwate Bustawen an esouguer ganz Gruppen ! asw).

Am Däitschen, Italiéineschen, Spueneschen, Nidderlänneschen asw. gëtt den Toun / d’Ouer éischter d’Schreifweis un…am Lëtzebuergeschen och! Am Englesche spillen donieft vill sprooch-historesch Elementer eng wichteg Roll. Mä eent bleift fir se alleguerten : eis Guckelen, de visuelle Verhalt, also dat, wat si – bewosst oder onbewosst – ‘scannen’ an op den ‘hard-disc’ am Käppche lueden, dat si fir all Orthographie d’Haaptacteuren…ganz klor a vrun allem beim Lëtzebuergeschen, well dat jo an enger schreif-aarmer Kautsch steet…do fällt mir dat schéint Wuert ‘Schauteng’ (=Schietplaz) an!

De Verhalt fir eng Schreifweis mécht sech zu 95% iwwer d’Gewunnecht ; dat ka jidferee bei sech selwer erausfannen. Gëtt et keng ‘normal-regelméisseg’ Diffusioun vun der Schrëftsprooch (Print-Press , Schoulbicher, Literatur vun alle méiglechen Zorten), da muss een sech op aner Méiglechkeeten astellen. Dat sinn nun emol Annoncen, Reklammen : geschäftlecher a politescher, Plakaten, Veräins-Schreiwereien, Invitatiounen, Menüskaarten, kleng Privatschreiwereien ( Wonschkaarten, e puer Wuert aus der Vakanz)…haut vrun allem, an ee Gléck ! den SMS an den E-mail.

Et ass méi ewéi en Hummer, et ass eng ‘Schlo’(=Zuschlaghammer), wat d’Elektronik eiser Sprooch an der Orthographie amgaang ass, ze bréngen! Endlech schéngt esouwäit verstan ze ginn, datt een eppes am allerbeschten a senger banneschter Sprooch vun der Long op…d’Schreif kritt! Gewëss : dat ass bei ville Korrespondenten nach an de Kannerschong, sproochlech an orthographesch, mä et ass eng Art ‘Big-Bang’, aus deem nëmmen eng positiv Entwécklung kann entstoen. Déi Saach mat de Korrekturprogrammen ass och déck um Kommen ; eis Bréifschreiwerten hunn also d’Méiglechkeet, sech do eranzeschaffen.

Vläicht giff hei an der rtl.lu-Sonndeszeitung och eng Kéier esou e klengen, labbere Cours fir d’Sprooch an d’Orthographie eng gutt Saach sinn…mä mir wëlle kee verschoteren oder verjoen, deen d’Lëtzebuergescht net direkt schrëftlech an de Grëff  kritt. Wien deen Text hei z.B. liest, kritt automatesch ‘eppes an d’Aen’…a vun do op säi Giga-Disc am Kapp. 

